
JU ALHIQUI JU
ATS'OKNUNICALH JU

AMACHAK'AN COLOSAS
Ju Pablo amac'ami ju amachak'an Colosas

1 Ju quit'in icPablo. Ixtamalakachan ju
Jesucristo icjunita ni chunch ju xalacasq'uin ju
Dios. Chai vachu' ani quint'avi ju quilak'au'an
Timoteo.

2Pus va iclamac'amiyau ju uxijnan ji
qui'alak'avin ju vilhchit'it ju lak'achak'an
Colosas. Ju uxijnan vachu' lhilac'ap'int'at'it ju
Cristo. Pus ictapainini ju quimpai'an Dios ni
cata'aktaijuyan ju uxijnan laca'amapaininti chai
catalhistacniyan jumi'alhunut'an ni jantu
calac'alh.
Ju Pablo sq'uini ju Dios ixlacata'an ju yu'unch

3Acsni ictapaininiyau ju Dios ixpai ju
Jesucristo ju milacata'an pus va tachi icxtakniyau
lak'ailakts'iuch ni xalhilac'ap'inat'it ju yuchi.

4Va icpunonau chunch ni ick'asmat'au ni
lhilac'ap'int'at'it ju Cristo Jesús chai ni
map'ainiyat'it tachi chun ju ali'in ju vachu'
talhilaca'anta ju Dios.

5Chunch ju layat'it ni vasalh lac'a'iyat'it ni
akts'iya aquintaxtakniyan ju Dios tuchi
quintak'alhtasunitan ni aquintaxtaknitachan ju
lact'iyan. Pus mak'anchich k'asmat'at'it ju
chivinti ju stavasalanti junta najun ta yu lai
putak'alhtaxtucan. Chai acsnich vachu'

k'asmat'at'it ixlacata ju anu' ju
quintak'alhtasunitan ju Dios.

6Chai ju anu' chivinti ju unc'ant'at'it ju uxijnan
vachu' k'asmatk'ocanta ixlhilacaputs'un ju
lacamunutpa'. Chai yuchach ju chivinti ju
amapaxani is'atsucunti'an tachi chun ju
talaca'ita. Chai palai lhu ju tat'ajun laca'inin ju
anu' chivinti. Chai vana va chun tamapaxanitan
ju Dios ju mi'atsucunti'an tus acsni k'asmat'at'it
ni tanavinitan lamapainin ju Dios. Chai ju
uxijnan lac'a'it'at'it ni vasalh lamapainin ju
xatanaviniyan.

7Chunchach ju tamasunin ju Epafras. Ju yuchi
vachu' navini ixlhich'alhcat ju Dios tachi ju
quijnan. Chai na icmapainiyau. Chai ju yuchi na
muctaxtui la'ixlhich'alhcat ju Cristo
lamilhi'uxijnanmas jantu lai xac'anachau
la'aktaijunin ju quijnan.

8Yuchi ju quintamavasalanin ni
quilamapainiyau. Chai ni t'ajun ju Spiritu Santu
lami'alhunut'an vachu' pus yuchi lai
quilalhimapainiyau ju quijnan.

9Pus ni icjuncantauch ni lhilac'ap'inat'it ju
Jesucristo pus yuchi jantu tavanan
iclhi'astacnanau ixtapaininica ju Dios ju
milacata'an. Icsq'uiniyauch ni vasalh
catamamispaniyan tuchi lacasq'uin ju Dios ni
anaviya'it'it. Icsq'uiniyauch ni yuchi ju Spiritu
Santu ju cataxtakniyan ju k'oxmintac'atsan'an ni
laich amach'akxaya'it'it ixk'achat ju Dios.

10 Ju chunch laich ats'uc'uya'it'it tachi ju
lhijunch ni lhilac'ap'int'at'it ju qui'ucxtin'an Jesús.
Chai mas va tuch'i naviyat'it laich anaviya'it'it

tachi ju slivasalh k'ox calhiulaya' ju yuchi. Chai ju
chunch vachu' lai anaviya'it'it tijpachux ju k'ox
chai lai palai amisp'aya'it'it ju Dios.

11Vachu' icsq'uinauch ni slivasalh ixlhichux ju
mi'alhunut'an ju alhilac'ap'it'it ju Dios. Chai lai
chunch alat'it ni na k'ai ju ixtachaput ju Dios.
Chai ni na p'as lhilaksiyat'it ju Dios pus lai
ach'ixk'oya'it'it mas va tuchi camilh
lami'atsucunti'an chai jantu jeks a'uya'it'it. Alai
va tachi ak'ach'ana'it'it.

12Vachu' lai a'una'it'it lak'ailakts'iuch ju
quimpai'an Dios ni yuchi ju quintalak'oxinin ju
qui'atsucunti'an ni laich vachu'
camak'amaklhtayananau ju tuchi najunta ju
yuchi ni aquintaxtakniyan tachi chun ju
quijnan'an ju lhilaca'antauch ju Jesús. Chai ju
tuchi aquintaxtakniyan anchach jumak'atacha
junta vilhcha ju Dios junta vasalh atuncunu'
junita.

13Pus yuchi ju Dios ju quintamak'alhtaxtun
acsni ixt'onauca' la'ixtachaput ju lhinajun
laca'atats'isni. Chai ju chavai yuchi ju Jesucristo
ju lhinajun laqui'atsucunti'an. Yuchi ju ists'alh
Dios junita. Chai ju Dios namapaini ju yuchi.

14Chai ni lhilaca'anauch ju yuchi pus
quintamalakxtutanch la'ix'ac'alhni. Chai
quintamac'acxanitan ju qui'alactu'unti'an.

Lhi'amigojni t'ajunchokotauch ju Dios
15Mas jantu lai lakts'incan ju Dios para ju

ists'alh ju Jesucristo juncan amalacasunilh ju
lapanacni ta yu junita ju ixpai ni vana va chunch

junita ju yuchi. Pus ju Jesús yuchi ju p'ulh
ixt'ajun. Astan anavicalh tachi chun ju taxtokni.

16Yuchi ju anavik'o tachi chun ju taxtokni ju
alin ju lact'iyan chai ju alin ju ani lacat'un. Chux
ju lai lakts'incan chai ju jantu lai lakts'incan.
Yuchi ju anavik'o ju anquilhnin ju tatolai
la'ixpu'ucxtin'an chai ju ali'in anquilhnin ju
tamaklhinajun chai ju xalact'icst'in ucxtinin sia
yu'unch chai tachi chun ju anquilhnin ju alin
ixtachaput'an. Yuchi ju Jesús ju anavik'o chai va
ixlacata is'akstu ju lhinavilh chunch.

17 Ju Cristo akts'iya ixt'ajunchmas tuca' ix'alin
ju ani taxtokni. Chai yuchi ju alhistack'ojui tachi
chun ju taxtokni ju chavai ni catatailhi'alh tachi
ju ix'alhcanicantach.

18Chai tachi ju qui'aktsulh'an ni yuchi ju
lhinonk'ojui chux quilacatuna'an pus vana va
chun ju Cristo. Laich acnaulh ni ixlacatuna Cristo
juntau tachi chun ju quijnan'an ju
lhilaca'antauch ju yuchi. Chai yuchi ju
qui'aktsulh'an junita ni yuchi ju
quintalhijunk'oyan laqui'atsucunti'an. Yuchach
ju quintaxtakniyan ju sast'i qui'atsucunti'an.
Chai ni yuchi ju p'ulhnan lok'onchokolh
la'ix'aninti chai jantu tavanan xanichokoi tachi
ju talalh ju ali'in ju ix'amalok'onicanta pus yuchi
xak'ai lhijunita tachi chun ju taxtokni.

19Pus ju quimpai'an Dios lacasq'uilh ni lana
catalacasu ju Jesús la'is'atsucunti ju ani
lacamunutpa' tachi ju junita is'akstu ju xapai.

20Vachu' lacasq'uilh ju Dios ni la'ixlacata ju
Cristo laich ca'apunavichokoya' ix'amigojni tachi
chun ju lapanacni. Chai lhik'oxamixlh acsni

taxtunilh ix'ac'alhni ju Cristo lacacurus. Pus
la'ixlacata ju Cristo laich canavik'oya' ix'amigojni
Dios tachi chun ju tat'ajun ju ani lacamunutpa'.
Chai vachu' la'ixlacata ju Cristo tachi chun ju
taxtokni ju ani lacamunutpa' laich cajunchokoya'
tachi ju ilhcata ju Dios ju p'ulhnan.

21Pus jumak'anchich vachu' ju uxijnan jantu
ismisp'ap'ut'unat'it ju Dios. Ju lami'alhunut'an va
ixt'alaxc'ayat'it ju Dios ni ixnaviyat'it ju macxcai
taxtokni.

22Para ju chavai ju Jesús tanavitan ix'amigojni
ju Dios la'ix'aninti acsni xtucmuc'acalh
ixlacatuna ju lacacurus. Ju chunch ni laich
catalhi'anan la'ix'ucxlacapu' chai ju anch
alhimisp'ac'ana'it'it ni vasalh is'ask'at'an Dios
unt'at'it chai salaka unt'at'it chai matich ju
mintalak'alhin'an.

23Chunch ju catanaviyan ni va tachi
alhilac'ap'ina'it'it ju Jesús ixlhichux ju
mi'alhunut'an chai jantu va tam tam anona'it'it
chai jantu va amac'ona'it'it ixchivinti Dios ju
ix'unc'ant'at'it. Yuchi ju anu' chivinti ju najun ni
lai amak'alht'axt'uc'ana'it'it. Chai ju uxijnan
k'asmat'at'it ju anu' chivinti chai vachu'
alacjuncanta tachi chun ju lapanacni ju tat'ajun
ju ani lacamunutpa'. Pus ju quit'in icPablo. Chai
vachu' icxtaknicanta ju quilhich'alhcat ni
ac'amalaninilh ju lapanacni ju ani ixchivinti
Dios.
Ju Pablo xtaknicalh ju lhich'alhcat

24Na ick'achanmas ict'ajunmak'alhk'ajna' ju
milacata'an ni laich alhilac'ap'it'it ju Cristo.
Ict'ajunmak'alhk'ajna' tachi ju Cristo ni

mak'alhk'ajnanta ju quilacata'an quinchux'an.
Iclhimak'alhk'ajnan vachu' ixlaca'atalh ju
ixlacatuna ju Cristo. Pus ju ixlacatuna ju Cristo
nomputun ni yu'unch ju talhilaca'anta ju yuchi.

25Dios ju quisacxtuta ni amamaka'unu' acva
ixlacata'an ju yu'unch ju tat'ajun lhilaca'anin ju
Jesús. Iclhixtaknicanta ju ani lhich'alhcat ni
aclajunk'oyauch ju uxijnan tachi chun ju
ixchivinti Dios.

26Aclajunau ju uxijnan ju anu' chivinti ju jantu
tavanan ix'amavasalanicanta ju lapanacni ju
mak'anch ixtat'ajun. Para ju chavai
amavasalanicanta tachi chun ju talhilaca'antach
ju Cristo.

27Pus ju uxijnan ju jantu israelitanin unt'at'it
ju Dios talacasq'uinin ni amach'akxaya'it'it ni
slivasalh na k'ox ju anu' chivinti ju jantu
ixmavasalacanta. Chai ju yuchi slivasalh na k'ox
junita ju milacata'an ju uxijnan. Pus ju anu'
chivinti najun ni t'ajun ju Cristo lami'alhunut'an
vachu'. Chai ixlhiyuchi c'ats'ayat'it istavasalanti
ni ach'ip'ina'it'it ju lact'iyan junta slivasalh k'ox
junita.

28 Ju quijnan iclajunau ixlacata ju Cristo. Chai
ic'alhimap'aksiyau tachi chun ju lapanacni chai
ic'amalaniyau tachi chun ju lapanacni lacak'ox
tac'atsanti. Chunch iclayau ni va iclacasq'uinau
ni chunch lana catatsuculh tachi ju k'achani ju
Cristo.

29Yuchach ju ict'ajun lhich'alhcatna' chai
slivasalh la'ixlhichux qui'alhunut icnavi ju yuchi
lacatachaput ju quixtakni ju Cristo.

2
1 Iclacasq'uin ni ac'ats'at'it ni slivasalh na

iclhamak'aninin jumilacata'an chai ixlacata'an
ju tavilanancha lak'achak'an Laodicea chai
ixlacata'an tachi chun ju ali'in ju jantuca'
quintamispai.

2 Iclacasq'uin ni alhilac'ap'it'it ju Cristo
ixlhichux jumi'alhunut'an ju uxijnan. Chai vana
va chun catalalh ju ali'in. Iclacasq'uin ni va
lakatamch a'unt'it va ixlaca'atalh ni vasalh
lamap'ainiyat'it chai slivasalhmach'akxayat'it
ixchivinti Dios ixlacata ju Cristo. Yuchach ju
jantu ix'amavasalanican ju lapanacni ju
mak'anchich.

3Pus la'ixmacni Cristo alink'ojui tachi chun ju
atalaninti chai ju ac'atsanti.

4 Iclajunau chunch ni jantu xamati'
cata'okxchok'oyan laca tu'u' c'usi chivinti ju
catajunin tachi ju va vasalhmas jantu.

5Pusmas jantu iclat'avilhchau para va tachi
iclapast'ac'au. Chai na iclhik'achanch ni icc'atsa
ni va lakatamch unt'at'it chai ni ixlhichux
mi'alhunut'an ju lhilac'ap'int'at'it ju Cristo.

6Acsni p'ulhnan unc'ant'it ju chivinti ixlacata
ju Jesucristo pus lana lac'a'it'it. Pus chach tasu
lami'atsucunti'an ju chavai ni va lakatam
t'a'unt'at'it ju yuchi.

7 Jantu tavanan ac'apt'it ni va lakatam
t'a'unt'at'it ju Cristo. Chai palai palai ats'uc'ut'it
tachi ju k'achani ju yuchi. Ju chunch jantu
xamati' lai catamac'ap'aniyan ixchivinti Dios ju
masunic'ant'at'itch. Chai va tachi a'unit'it
lak'ailakts'iuch ju Dios.

Alin ju sast'i atsucunti la'ixmacni ju Cristo
8Alhist'acc'ant'it ni jantu xamati'

cata'okxchok'oyan ju va la'ix'atalaninti'an
is'akstu'an chai la'ixchivinti'an ju jantu slivasalh.
Ju yu'unch va tajunan ju ix'atalaninti ju
ixt'alapanacni'an ixlacata ju xataxtokni ju ani
lacamunutpa' ju va k'aya talak'ayai tachi ju tu'u'
mas jantu lhitapalai. Jantu chunch ju tachivinin
tachi ju ixnajun ju Cristo.

9Pus ju Cristo Dios junita.
10Chai ni t'ajun ju yuchi lami'alhunut'an pus

jantu tu'u' mak'anc'acxat'it. Yuchi ju alhijonk'ojui
tachi chun ju anquilhnin chai tachi chun ju
tachaput ju alin.

11Chai ni ix'anu' unt'at'it ju Cristo pus tachi ju
va ch'uc'uc'ant'at'it. Para jantu va la'ixmaca' ju
tam lapanac. Pus tachi ju va ch'uc'uc'ant'at'it ni
jantuch vana naviyat'it ju alactu'unti tachi ju
ixlayat'it. Chunch ju ulht'uc'ant'at'it va
ixlaca'atalh ni lhilac'ap'int'at'it ju Cristo.

12Pus acsni akpaxau pus ju Dios
quintalhilhcatan ni tachi ju va k'aixtam
t'a'acnuyau ju Cristo chai tachi ju va
t'alok'onchokotauch ju yuchi. Chunch ju
quintalhilhcatan ju Dios ni lhilaca'anauch ju
yuchi ni na tachapun chai ni yuchach ju
malok'oni ju Cristo la'ix'aninti.

13Pus jumak'anchich ju Dios ixtalakts'inan ni
tachi ju va ixnit'at'it va ixlaca'atalh ju
mi'alactu'unti'an chai va ixlaca'atalh ni jantu
ismisp'ap'ut'unat'it ju Dios ni jantu israelitanin
unt'at'it. Para ju chavai ni lhilac'ap'int'at'it ju
Cristo pus ju Dios taxtaknitan ju sast'i

mi'atsucunti'an chai tamac'acxanitan ju
mi'alactu'unti'an.

14Pus ju Dios xacak'o ju anu' lhamap'aksin ju
xaquintamuc'aniyan ju quintalak'alhin'an ni
jantu lai xanaviyau. Mak'osu acsni xtujcalh ju
Cristo ju lacacurus.

15Pus acsni nilh ju Cristo ju lacacurus pus ju
Dios tai'inilh ixtachaput ju xa'ucxtin
lhacaticurulhni chai ju salact'icst'in
lhacaticurulhni. Chai amalacasu ni alhajacalh.
Alhajanalh ju Cristo.

Yuchi ju anavit'it cuenta ju xataxtokni ju lact'iyan
16Chai ni la'ix'aninti xacak'o ju Cristo ju anu'

lhamap'aksin ju jantu lai xanaviyau pus jantu
alac'asq'uinit'it ni xamati' cata'ulaniyan ju
mintalak'alhin'an ixlacata tuch'i uyat'it u ixlacata
tuch'i k'ot'at'it u va ixlaca'atalh ni jantu
maklac'a'iniyat'it ju tu'u' c'atan ju chin lakatamin
c'ata u lakataminmalhquiyu' u ni jantu
lhilaksiyat'it ju avilhchan pa'astacni tachi ju
ixnajun lacalhamap'aksin ju ts'ok'ula ju Moisés.

17Pus tachi chun ju ani taxtokni va
ixpuc'atsacan tuchi ju caminach astan. Para ju
chavai ni quinitachilh ju Cristo pus jantu va na
tasq'uini ni catailhi'ancalh tachi ju ixlacan acsni
tuca' ixquiniyachilh ju yuchi.

18 Jantu alak'a'init'it ni xamati' cata'ulaniyan ju
mintalak'alhin'an ni jantu chun layat'it tachi ju
yu'unch. Pus ju yu'unch tanajun ni jantu tu'u'
ixtapalhni'an ni laich catalak'aya ju tucan Dios.
Alai va anquilhnin ju talak'ayai. Chai tanajun ni
palai tamispai ixtaxtokni Dios ni

amavasalanicanta tachi ju va la'ilhtatat'an. Va
k'aya talhitak'ayai ju ixtac'atsan'an ju va
lhilapanac junita.

19 Ju yu'unch jantu talhilaksi ju Cristo ju tucan
sa'aktsulh junita tachi chun ju talhilaca'anta ju
yuchi. Para yuchach ju axtaknik'ojui
ixtachaput'an ju talhilaca'anta yuchi. Chai yuchi
ju va lakatam anavik'ojui ju ixlapanacni. Chai
yuchi ju a'aktaijui ni laich palai palai catamispa
ju Dios tachi ju k'ox lhiulai ju yuchi.

20Pus ju chavai ju Dios talhilhcatan ni tachi ju
va nit'at'it ni nilh ju Cristo ixtapalh
mi'alactu'unti'an. Chai ju chavai jantu tasq'uini
ni vana alak'ayat'it ju xataxtokni ju ani
lacamunutpa'. Para tajuch ni vana va chun ju
ts'uc'up'alat'it tachi ju ali'in ju jantuca'
talhilaksita ju Jesús. Tajuch ni vanach
navip'alat'it tachi ju tanajun ju yu'unch.

21 Ju yu'unch ni va tajumpalan ni alin tu'u' ju
jantu lai ach'ap'aya'it'it chai alin tu'u' ju jantu lai
a'uya'it'it chai alin ju jantu lai ap'iclaya'it'it.

22Para tachi chun ju ani chivinti ju tajunan va
is'akstu'an taxapalaxtui. Jantu ixchivinti Dios ju
tanajun. Va putasui ni jantu vasalh ju tanajun ni
jantiyu' ju xavaiti ju lhitapalai ni va tapasai.

23Pus tachi chun ju tanavi tachi ju tanajun ju
anu' lapanacni akts'iya talhitalacasuich tachi ju
vasalh atalaninin tajunita. Ju yu'unch tanajunch
ta yu acpulak'ayau ju Dios. Chai tanajun ni ma va
lacat'icst'i acc'atsa. Chai tanajun ni ma jantu
acnavinilh ju ixk'achat ju quilacatuna'an. Para
mas chunch ju acnavi jantu lai aquintixacanilh ju
amacxcai ju alin laqui'alhunut.

3
1 Ju chavai ju Cristo vanin t'avilhcha ju Dios ju

lact'iyan. Chai ju Dios talhilhcatan ju uxijnan ni
tachi ju va t'alok'onch'ok'ot'at'it ju Cristo. Pus
yuchi lhitasq'uini ni ixtaxtokni Dios ju anavit'it
cuenta ju uxijnan.

2Yuchi ju palai anavit'it cuenta ju xataxtokni
lact'iyan. Jantiyu' ju va xataxtokni ju ani
lacamunutpa'.

3Pus ju Dios talhilhcatan tachi ju va t'anit'at'it
ju Cristo. Chai ju chavai alin ju sast'i
mi'atsucunti'an ni lhilac'ap'int'at'it ju Cristo chai
is'ask'at'an Dios unt'at'it.

4Pus yuchi ju Cristo ju quintaxtaknitan ju sast'i
qui'atsucunti'an. Chai acsni tavanan
caminchokoya' ju yuchi pus ju uxijnan vachu'
at'at'alac'asuya'it'it ju yuchi. Chai vachu'
xalack'ajin a'una'it'it.

Ta yu ixjunita ju qui'atsucunti'an chai ta yu junita
ju chavai

5Chai ni chunch junita ju qui'atsucunti'an ju
chavai pus yuchi alhits'uc'ut'it tachi ju vasalh
nit'at'it ixlacata ju xataxtokni ju ani
lacamunutpa'. Jantu at'ats'uc'ut'it ju jantu
mi'amachaka'an u ju jantumimpapa'an. Nin lai
anavit'it ju ali' alactu'unti ju ixt'achunch cava.
Jantu ak'ach'anit'it tachi chun ju atsi'in. Nin yuchi
ni ca'alilh ju macxcai mi'atalacpast'ac'at'an. Chai
jantu alhacch'ip'it'it tu'u'. Ni va chunch alat'it pus
tachi ju vamidios'an navit'at'it ju mi'alinta'an.

6Pus va ixlacata ni chunch ju ta'alactu'unun ju
lapanacni ju jantu taquiclaca'iputun ju Dios

yuchi alhi'ulanicanta ixtalak'alhin'an chai
ca'amamak'alhk'ajnicana'.

7Chai ju uxijnan vachu' chunch ju ixlayat'it ju
p'ulhnan.

8Para ju chavai amac'a'unt'it tachi chun ju ani
taxtokni. Jantuch vana at'alhk'amant'it. Jantu
alhilak'ach'ap'ut'it tu'u'. Jantu alaxc'a'it'it. Jantu
ana'unt'it macxcai chivinti ixlacata ak'antam.
Jantu ana'unt'it tu'u' macxcai chivinti.

9 Jantu vana ala'unit'it ta'aklhtamat ni c'apt'at'it
ju mi'atsucunti'an tachi ju ixlayat'it acsni tuca'
ismisp'ayat'it ju Jesucristo.

10Para ju chavai sast'i ju mi'atsucunti'an. Chai
palai palai misp'ayat'it ju Dios tus acsni cachina'
avilhchan acsni ap'ast'ac'a'it'it tachi ju
apastacnan ju Dios ju tanavitan.

11Pus sia quijnan'an ju sast'i junita ju
qui'atsucunti'an jantu lhitapalai ni israelitanin
juntau u ni jantu israelitanin. Jantu lhitapalai ni
ch'uc'ucantau u ni jantu cach'uc'ucau. Jantu tu'u'
nomputunmas atalanininta cava u ni jantu tu'u'
mispai. Jantu tu'u' nomputunmas va xalapanac
junita. Nin yuchi ju is'akstu ch'alhcatnan. Va
yuchi ju Cristo ju tapalai chai yuchi ju t'ajun
laqui'alhunut'an quinchux'an ju lhilaca'antauch
ju yuchi.

12Pus Dios ju tasacxtutan ni is'ask'at'an
a'una'it'it chai ju yuchi na tamapainiyan. Pus
yuchi lhitasq'uini ni k'eu ac'ats'ant'it. Chai
amalac'asut'it ju milhik'ox lapanac'an.
At'alac'at'icst'it'it. K'oxich at'alalhip'it'it lhichux.
Chai ach'ixk'ot'it tachi chun jumacxcai.

13Ach'ixt'it ni tu'u' tanaviyan tam xamati'. Chai



COLOSAS 3:14 xiii COLOSAS 3:17

alamac'acxanit'it acsni tu'u' lanaviniyat'it
macxcai. Ju Cristo ni quintamac'acxaninch pus
vachu' chunch alanavit'it ju uxijnan.

14Chai ju tucan tasq'uini yuchi ni na
alamap'ainit'it. Ju chunch ni k'oxich
ats'uc'uya'it'it chai va lakatam cajuna' ju
mi'atalacpast'ac'at'an.

15Pus acsni alin tu'u' lhamak'an
lamilhi'uxijnan'an pus ap'uxc'a'ut'it tamalhch ju
alat'it ta yu laich k'ox ap'ulalhip'it'it. Chai ju
Cristo cata'aktaijuyan ni jantu at'alak'a'it'it ju
ali'in. Pus ju uxijnan lhisacxt'uc'ant'at'it ni k'ox
alalhip'it'it minchux'an ni tachi ju va lakatam
lacatuna unt'at'it ni si lhilac'ap'int'at'it ju Cristo.
Vachu' tasq'uini ni va tachi a'unit'it
lak'ailakts'iuch ju Dios.

16Va tachi anavit'it cuenta tuchi ixnajun ju
Cristo. K'ox amach'akxat'it acsni lamalaniyat'it
chai acsni lamap'aksiyat'it. Chai alamalanit'it
ixchivinti Dios chai alamap'aksit'it acsni
milhp'ayat'it ju salmos chai acsni
lak'ayap'ut'unat'it ju Dios laca tu'u' milhpat.
La'ixlhichuxmi'alhunut'an amilhp'anit'it ju Dios
chai a'unit'it lak'ailakts'iuch ixlacata chux ju
taxtaknitan.

17Chai va tuchi ixtalakxtuch ju naviyat'it
chunch ju anavit'it tachi ju k'ox calhiulaya' ju
qui'ucxtin'an Jesús. Chai va tuchi ixtalakxtuch ju
nonat'it chunch ju ach'ivinint'it tachi ju k'ox
calhiulaya' ju yuchi. Chai axt'aknit'it
lak'ailakts'iuch ju quimpai'an Dios ixlacata tachi
chun ju quintaxtakniyan.
Chani cava ju is'atsucunti'an ju talhilaca'anta ju

Jesucristo

18 Ju uxijnan ju ic'ant'at'it aq'uiclac'a'it'it ju
mimpapa'an tachi ju lhijunch ni lhilac'ap'int'at'it
ju Jesús.

19 Ju uxijnan ji papanin amap'ainit'itch ju
mi'amachaka'an chai jantu at'alak'a'it'it ju yuchi.

20Chai ju uxijnan ji ask'at'an aq'uiclac'a'it'it ju
mimpai'an chai ju minati'an tachi chun ju
tajunan. Aq'uiclac'a'it'it ni na k'ox lhiulai ju Jesús
acsni chunch ju layat'it.

21 Ju uxijnan ji xalacpa'itni jantu na va lhu ju
ak'a'it'it ju mi'ask'at'an. Pus ni chunch ju alat'it
jantu xcai ni va jeks cata'ulh.

22Chai ju uxijnan ji xalapanacni aq'uiclac'a'it'it
tachi chun ju catalhijunan jumi'ucxtin'an ju ani
lacamunutpa'. Va tachi k'ox ach'alhc'atnant'it.
Jantu va acsnich ju k'ox ach'alhc'atnant'it acsni
va talakts'inan jumi'ucxtin'an ni laich catanaulh
ni lack'oxin lapanacni unt'at'it. Alai va tachi k'ox
ach'alhc'atnanit'it ni t'alhoniyat'it ju Dios.

23Tachi chun ju naviyat'it pus ixlhichux ju
mi'alhunut'an ju anavit'itch tachi ju va jun Dios
ju ch'alhc'atnaniyat'it. Jantu chun tachi ju va
mint'alapanacni ju ch'alhc'atnaniyat'it.

24Pus chunchach ju alat'it ni c'ats'ayat'it ni
yuchi ju Cristo ju catamapalhniyan. Yuchi ni
ap'ina'it'it ju lact'iyan ni ach'alhc'atnaniya'it'it ju
Cristo ju vasalhmi'ucxtin'an junita.

25Para ju navi ju macxcai calhimapalhnicana'
ixlacata ju macxcai ju xanavi. Chai ju Dios jantu
xamati' ju va pumacatami camapaini.

4
1Chai ju uxijnan ji lapanacni ju alin ju

tanaviniyan jumilhich'alhcat'an anavinit'itch ju
soknic'a chai tachi ju lhijunch. Ap'ast'act'it ni
vachu' alin ju mi'ucxtin'an ju lact'iyan.

2Va tachi at'ach'ivinit'it ju Dios chai anavit'it
cuenta tuch'i unat'it chai a'unit'it lak'ailakts'iuch.

3At'ap'aininit'it ju Dios vachu' ju quilacata
quijnan ni laich ac'ajunau ju lapanacni ixlacata
ju Cristo. Laich acmavasalayau ixchivinti Dios ju
jantu ix'amavasalanicanta ju lapanacni ju
mak'anchich. Pus va ixlacata ni icnajun ju anu'
chivinti yuchi tach'in iclhijunita.

4Asq'uint'it ni laich ac'amavasalaniya' ni laich
catamachakxaya'. Chunch acchivina' tachi ju
lhijun ni acnaulh.

5Lacak'ox ac'atsanti at'alalhi'it'it ju yu'unch ju
jantuca' tamispai ju Jesucristo. Jantu va
alhak'amanant'it ju mimpants'iquis'an.

6Va tachi k'ox alalhixak'alat'it. Na can
ach'ivinint'it. Ju chunch lai ac'ats'aya'it'it ta yu
laich ap'u'ak'alht'ayanana'it'it ju pumatamin ju
catasacmiyan tu'u' ixlacata ju Cristo.

Ju Pablo amac'aminin
7Yuchi ju Tíquico ju catamac'atsanik'oyan ta yu

icjunita. Ju yuchi quilak'au'an junita ju na
mapainicanta chai ju yuchi na qui'aktaijui chai
lai lhilaksican. Chai ju yuchi quint'anavi
ixlhich'alhcat ju Jesús.

8Pus icmalakachanitachan ju Tíquico ni lai
ac'ats'at'it ta yu icjuntau chai ni lai
catamatank'oxaxk'ayayan ju yuchi.

9Chai ju Onésimo cat'a'ananta ju yuchi. Ju yuchi
quilak'au'an junita chai ju yuchi muctaxtui
la'ixtaxtokni Dios chai na icmapainiyau. Chai ju
yuchi mint'a'amachak'an'an junita. Pus ju
yu'unch catamac'atsanik'oyan tachi chun ju
t'ajun tapasana' ju ani.

10 Ju Aristarco ju ict'at'alhnucanta
tamac'amiyan. Vachu' ju Marcos ixlhilak'au ju
Bernabé tamac'amiyan. Pus
iclalhimap'aksitauch ixlacata ju yuchi. Acsni
tavanan catalakcha'anan pus lhik'ach
amaklht'ayanant'it.

11Vachu' tamac'amiyan ju Jesús ju vachu' Justo
juncan. Ju yu'unch quint'a'israelitanin quinc'an
tajunita chai talhilaca'anta ju Cristo. Pus va
yu'unchach ju quintat'ach'alhcatnan ix'ajunica ju
lapanacni ixchivinti Dios. Matich apumatam ju
sia yu'unch ju quintat'ach'alhcatnan. Pus ju anu'
ixpumat'utu'an slivasalh na
quintamatank'oxaxk'ayai.

12Vachu' tamac'amiyan ju Epafras ju vachu'
mint'a'amachak'an'an junita. Chai ju yuchi
ixlapanac Cristo junita vachu'. Pus ju yuchi va
tachi tapaininich ju Dios ju milacata'an ni
ats'uc'uya'it'it tachi ju k'achani ju Cristo chai ni
anaviya'it'it tachi chun ju lacasq'uin ju Dios.

13Chai quit'in qui'akstu iclakts'inta ju yuchi ni
slivasalh na tapainini ju Dios ju milacata'an ju
uxijnan chai ixlacata'an ju tavilanancha ju
lak'achak'anixni Laodicea chai Hierápolis.

14Vachu' tamac'amiyan ju Lucas ju ac'uch'unu'
ju namapainicanta. Chai vachu' tamac'amiyan ju
Demas.

15Amac'amit'it ju qui'alak'avin'an ju
tavilanancha ju lak'achak'an Laodicea. Vachu'
amac'amit'it ju quilak'au'an atsi' Ninfas chai
tachi chun ju talhilaca'anta ju Cristo ju
tatak'aixt'ok'ach la'ixchaka'.

16Pus ju ani ats'oknut alhiqui acsni
ak'asmatk'oya'it'it ju uxijnan amalak'ach'aya'it'it
ju lak'achak'an Laodicea. Chach tak'asmat'anta
vachu' ju yu'unch ju talhilaca'anta ju Cristo ju
tavilanancha ju anch. Chai ju alhiqui ju
ic'ats'oknunita ju amachak'an Laodicea
catamalakachanitachin ju uxijnan. Pus
ak'asmat'a'it'it vachu' ju yuchi tuchi najunch.

17Chai a'una'it'it ju Arquipo ni camuctaxtu ju
lhich'alhcat ju xaxtakni ju ix'ucxtin Jesús.

18 Ju quit'in icPablo chai tus ani apumatam
xaqui'ats'oknuni ju ani alhiqui. Para ju chavai
quit'in qui'akstu acla'ats'oknuniyau chai
aclamac'amiyau. Ap'ast'act'it ni tach'in icjunita.
Ictapainini ju Dios ni cataxtakniyan ju k'ox
mi'atsucunti'an. Vasalh chunch iclacasq'uin.

